
Қазақстанның Қарулы Күштері: құрылуы мен дамуы 

 
Мақалада Қазақстан Республикасының Қарулы Күштері құрылуының 30 жылдық 

тарихи кезеңіндегі, яғни Тәуелсіздік жарияланған кезеңнен бастап бүгінгі күнге дейінгі 

әскери саланың дамуының мәселелері қарастырылған.  

30 жылдың ішінде жеткен жетістіктері мен әскери кадрларды даярлау жүйесіндегі 

мәселелер көрсетілген. Әскери доктрина ел саясатының негізгі бағыттарының бірі екенін 

ескере отырып, құжаттарды талдауға талпыныс жасалады. Әскери саланы одан әрі дамыту 

мен әскери дайындықты арттырудың маңыздылығына тоқталады. 

Нәтижесінде, Қазақсан Қарулы Күші Тәуелсіздіктің ең басты тірегі болып 

табылатын бейбітшілік, тыныштық пен тұрақтылықтың мықты тұғыры екендігі 

анықталады.  

 
Кілт сөздер: Қарулы Күш, тәуелсіздік, тарих, білім, әскер, саясат, бейбітшілік. 

 

Кіріспе 

 

Қоғамды қайта құрудағы маңызды және неғұрлым өткір мәселелердің 

бірі  ⸻  Қарулы Күштердің тағдыры болып саналады. Бұлай болуы заңды да, 

өйткені армия мемлекеттің тағдырын, ішкі тұрақтылығын, қазіргі әлемдегі 

орны мен маңызын айқыңдайтын құралдардың бірі.  

Соғыстан сақтану – адамзаттың ең бірінші мақсаты. Дүниенің 

түкпіріндегі қасіретті соғыс, қақтығыс, әскери қауіптен және әскери қатер 

көздерінен арылуда армияға арқа сүйемей өтуі мүмкін емес. Кіші, шағын 

және аймақтық қақтығыстардың тұтану ықтималдылығы біршама өсті.  

ХХІ ғасырда әскери қауіп деңгейінің артуы мен оның белгілі бір 

жағдайда тікелей бағытталған соғыс өртіне ұласпауына кепілдік беру мүмкін 

емес. Сондықтан да соғыстың алдын алу жалпы мемлекеттік саяси мақсат 

болып табылады. Қазіргі жағдайда басымдылық саяси құралдарға берілуі тиіс 

екендігі сөзсіз. Бірақ саясат мемлекеттің әскери қуаты мен жеткілікті 

экономикасына сүйенсе ғана тиімді болмак. Демек, басқа мемлекеттік 

институттармен бірге бұл маңызды мәселені шешуде Қарулы Күштер де 

белсене ат салысуы тиіс. Қарулы күштер мемлекеттің аумақтық тұтастығын 

сыртқы қауіп-қатерден қорғауды қамтамасыз етуде күш көрсету әдіс-

тәсілдерін қолдана отырып, агрессияға қарсы тұруға міндетті. 

Зерттеу әдістері 

 

Қазақстан армиясына қатысты отандық зерттеушілердің қосқан үлесіне 

шолу жасау  жұмыстың мақсаты болып табылады. Мақаланы жазу 

барысында тарихилық пен объективтілік, нақтылық және логикалық талдау 

сияқты жалпы ғылымдық және арнайы зерттеу әдістері болып табылады. 

Аталған зерттеу әдістері тақырыптың отандық тарихнамасына шолу жасау 

барысында аталмыш тақырыпты  кешенді түрде зерттелуін айқындайды.  

 

Негізгі бөлім 

 

Аймақта қалыптасқан әскери-саяси жағдайға байланысты және ТМД 

аумағында орын алып отырған саяси және экономикалық процестерді талдай 

келе, Қазақстан Республикасы өз Қарулы Күштерін құруды қолға алды. 

Кез келген мемлекетте Қарулы Күштердің құрылуы, ең алдымен, ұлттық 

мүддеге негізделеді. Бұрынғы Одақтың әскери бірлігінің ыдырауында 

Қазақстан бастамашы болған жоқ, керісінше, ол соңғы кезеңге дейін біртұтас 

болу идеясын, ал кейіннен Достастықтың Бірлескен Қарулы Күштері болуын 

жақтады. Бұрын КСРО құрамына, сонан соң ТМД-ға кірген мемлекеттер өз 

Қарулы күштерін құрғаннан кейін ғана, Қазақстан да өз Қарулы Күштерін 

құру туралы шешім қабылдады. Оның жылнамасы 1992 жылдың 7 

мамырынан басталады. 

1992 жылы 7 мамырда Қазақстанның тұңғыш Президенті, Н.Ә. 

Назарбаев «Қазақстан Республикасы Мемлекеттік қорғаныс комитетін 

Қазақстан Республикасының Қорғаныс министрлігі етіп қайта құру туралы», 

«Қазақстан Республикасының Қарулы Күштерін құру туралы» Жарлығы 

шықты[1]. 

Қазақстанның Республикасының Президенті, Қазақстан Республикасы-

ның Жоғарғы Бас қолбасшысы Қ.К. Тоқаев жаңа Қорғаныс министрін 

тағайындау барысында: «Әскердегі қару-жарақтың дені – 30-50 жыл болған 

кеңес дәуіріндегі техника. Ескірген техникалардың мерзімінің өткеніне 

байланысты қару-жарақ паркін жаңарту үшін шұғыл шаралар қабылдау 

қажет. Қарулы Күштер заманауи әрі жоғары технологиялық қару-жарақпен, 

әскери техникамен жабдықталуы тиіс. Қабылданатын шаралар жүйелі болуы 

керек. Қару-жарақ пен әскери техниканы жөндейтін, оларға қызмет 

көрсететін отандық өндірісті дамыту қажет», – деді [2].   

Қазақстан Республикасының Қарулы Күштеріне әскери басқару 

органдары, Қарулы Күштердің бөлімшелері, әскер түрлері, арнайы әскерлер, 

материалдық-техникалық қамтамасыз ету әскерлері, аумақтық әскерлер, 

әскери оқу орындары, әскери ғылыми мекемелер және басқа да ұйымдар 

кіреді. 

Қазақстан Республикасы тәуелсіздігін жариялаған тұстан бастап Қарулы 

Күштер құрылысының бастапқы кезеңіндегі аса маңызды проблема ел 

армиясының нормативтік – құқықтық негізін құру болды. 1993 жылғы 

ақпанда Қазақстан Республикасының алғашқы Әскери доктринасы 

қабылданды. Онда Қазақстанның, егер оның өзі немесе одақтастары қарулы 

агрессия объектісіне айналмаса, қандай да бір мемлекетке қарсы әскери іс-

қимылдарды ешқашан, ешқандай жағдайда да бірінші болып 

бастамайтындығы көрсетілді. Доктринада біздің республиканың ешкімге 

қауіп төндірмейтіндігі, барлық мемлекеттермен қарым-қатынасты қауіпсіздік 

мүддесін өзара ескеру негізінде құруға әзір екендігі, әскери үстемдікке де 

ұмтылмайтындығы атап көрсетілді [3]. 

Ант, жарғы, әскери доктрина, идеология, қамтамасыз ету жүйесі, елдің 

алғашқы әскери басшылығы құрылды, әскери кадрларды даярлау базасы, 

командалық құрамды тағайындау сияқты мәселелердің барлығын келешек 

үшін заманауи тұрғыда шешу қажет болды. Әскери ведомствоға бюджет 

қаржыларының әскерлер қолындағы қару-жарақтар мен әскери техниканы 

жауынгерлік дайындықта ұстап тұруға ғана жететіндей аз ғана бөлігі бөлінді. 

1993 жылы еліміздің әскери бюджеті 8 млрд. теңгені құрады [4]. 

Түрлі өзгерістерге байланысты екінші Әскери доктрина 2000 жылы 

қабылданды. Осы Әскери доктрина әскери қауіпсіздікті қамтамасыз етуге 

бағытталған 1993 жылғы Әскери доктринаның негізінде әрі оны дамыта 

отырып әзірленді. Жаңа Әскери доктринаны қабылдаудың қажеттілігі 

қоғамдық өмірде, соның ішінде әскери салада жаңа ұлттық мүдделердің 

қалыптасуымен байланысты. Осы Әскери доктрина әскери салада 1999-2005 

жылдарға арналған Қазақстан Республикасы ұлттық қауіпсіздігі 

стратегиясының негізгі ережелерін нақтылады және мемлекеттік шекара 

шебінде Қазақстан Республикасың әскери қауіпсіздігін қамтамасыз етуге, 

агрессия жасалған жағдайда елдің қорғанысын ұйымдастыруға, сондай-ақ 

ұжымдық әскери қауіпсіздікті қамтамасыз ету жөніндегі одақтас 

мемлекеттермен бірлескен күш-жігерді үйлестіруге бағытталды [5]. 

Ал 2007 жылы наурызда қабылданған Әскери доктринада өңірлік 

қолбасшылықтар әскерлерінің белгіленген аймақтарда әскери қауіпсіздік 

міндеттерін шешу мәселелеріндегі дербестігін қамтамасыз ету жайы 

айқындалды. Нақтылай айтқанда, ел әскерінің бүгінгі деңгейге жетуі 

Елбасының қорғаныс саласын нығайтуға байланысты белгілеп берген басым-

дықтары мен міндеттерінің орындалуы арқасында жүзеге асты. 

Бүгінде Қарулы Күштеріміз үш түрлі құрылымнан тұрады. Олар: 

Құрлықтағы әскер, Әуе қорғанысы күштері және Әскери-теңіз күштері. 

Бұлардың әлеуеті ұлғайтылды. Стратегиялық тұрғыда дағдарыстық 

жағдайлар орын алған кезде негізгі міндеттерді шешуге қатысу үшін жоғары 

деңгейлі әскери топтар, кез келген қауіп-қатерге қарсы жедел әрекет ететін 

Арнайы операция тобы, киберкеңістікте қауіп-қатерге қарсы іс-қимыл 

мақсатында ақпараттық күрес компоненті құрылды. Сондай-ақ мемлекеттің 

аумақтық қорғаныс саласын біріктіру үшін Қарулы Күштер құрамындағы 

аумақтық әскерлердің басқару органы пайда болды. Құрылымның барлық 

сатылары қамтыла отырып, еліміздің әскери оқу орындары арқылы мамандар 

дайындау ісі жолға қойылды. 

Осы арада сәл шегіне сөйлесек, 1991 жылдың соңына қарай Қазақстан 

аумағында КСРО Қарулы Күштері әскерлерінің құрамында жалпы саны 200 

мыңдай адам болған екен. Алғашқы кезде, әсіресе маман мәселесін шешу 

қиын болды. Өйткені өз әскерімізді жасақтау басталған кезеңде Қазақстанда 

қызмет етіп жүрген көптеген офицерлер әскери борыштарын ТМД-ның өзге 

мемлекеттерінде жалғастыруға немесе запасқа шығуға шешім қабылдаған-

ды. Дәлірегі, кезінде КСРО-ның ортақ армиясында қызмет еткен офицерлер 

өз елдеріне жол тартты. Соның себебінен екі жарым жыл көлемінде, яғни 

1992 жылғы мамырдан 1995 жылғы қаңтарға дейін офицерлердің кету 

деңгейі тізімдік құрамның 89 пайызын құрады. Осыдан келіп, Қазақстан 

Қарулы Күштерінде әскери мамандардың тапшылығы туындады. Бұл 

түйткілді шешу кезек күттірмейтін шаруа еді. 

Содан білікті, кәсіби мамандарды даярлауға мемлекеттік деңгейде 

қарастырып көңіл бөліне бастады. Негізінде заманауи әлеуетті армия жасақ-

тау әскери техникаларды, қару-жарақты жетілдірумен қатар, кәсіби, жаңа 

әскери буынды тәрбиелеуге тікелей байланысты екені белгілі. Осы орайда 30 

жыл ішінде елімізде ұлттық әскери мамандарды даярлау жүйесі өз деңгейінде 

қалыптасты. Әскери бағыттағы оқу орындардың оқу-тәрбиелік үдерісіне 

озық технологиялар енгізілді, мамандардың білім деңгейін көтеру үшін оқу-

әдістемелік база кеңейтілді. Соның нәтижесінде тәуелсіздік жылдарында 

әскеріміз іс жүзінде жаңадан құрылды, еліміздің генералдары мен офицер-

лерінің жаңа әрі тұтас буыны өсіп шықты.  

Халықаралық қауіпсіздік пен мемлекеттер қауіпсіздігі дүниежүзілік 

қоғамдастықтағы мемлекеттердің сыртқы саяси қызметіндегі ең басты бағыт 

болып қалып отыр. Бұл тұрғыда әскери саладағы ынтымақтастық қарым-

қатынастар дұрыс жолға қойыла бастады. Қазақстанның алдына қойылған 

басым міндет Республиканың сыртқы қауіпсіздігін қамтамасыз ету және 

дүниежүзіндегі жетекші державалар тарапынан кепілдіктер алу болды. Бұл 

тұрғыда ТМД шеңберіндегі әскери саладағы ынтымақтастықтың маңызы зор.  

Бұлай болатын себебі – ТМД КСРО Қарулы күштерінің мұрагерлері болып 

табылады, яғни бұлардың қару үлгілері бірдей, ұйымдық құрылымы ортақ, 

тактика мен стратегияны пайымдауы біркелкі, ұжымдық қауіпсіздікті 

қамтамасыз етудегі міндеттерінің ортақтығы бар. ТМД елдерінің ұжымдық 

қауіпсіздік жүйесін құруы мен әскери-саяси ынтымақтастығының құқықтық 

негіздерін таратып айтайық. 

Достастық жарғысының ІІІ тарауы әскери-саяси мәселелерге арналған. 

Онда мүше мемлекеттер халықаралық қауіпсіздік, қарусыздану және қару-

жарақты бақылау, қарулы күштерді құру саласында мақұлдастық саясатын 

жүргізеді. Бұл ретте әскери бақылаушылар топтарының және бейбітшілікті 

сақтау жөніндегі ұжымдық күштердің көмегіне де сүйенеді деп атап 

көрсетілген. 1992 жылы 14 ақпанда ТМД Қорғаныс министрлерінің кеңесі 

тағайындалды. Сол жылы 20 наурызда мына келісімдерге қол қойылды: 

ТМД-ның қорғаныс мәселелері жөніндегі жоғары органдарының өкілеттілігі 

туралы; өтпелі кезеңдегі Біріккен қарулы күштер туралы; ТМД біріккен 

қарулы күштері қызметінің құқықтық негіздері туралы; ТМД-ға қатысушы 

мемлекеттердің қарулы күштерін қарумен, әскери техникамен және басқа 

материалдық құралдармен қамтамасыз ету, ғылыми-зерттеу және тәжірибе-

конструкторлық жұмыстарды ұйымдастыру принциптері туралы.  

Әуе шабуылына қарсы (ӘШҚ) біріккен жүйесі шеңберінде 

«Жауынгерлік достастық-98» жаттығулары әскери ынтымақтастық 

аумағындағы басты оқиға болып саналады.  

Қазақстан армиясының тағы бір жетістігі әлемнің алпауыт державалары 

басқаратын НАТО-мен ынтымақтастық қарым-қатынас орната алуы. 

Қазақстан мен НАТО-ның қарым-қатынасы НАТО-ның бұрынғы Бас 

хатшысы М.Вернердің 1992 жылғы қарашадағы Алматыға сапары кезінде 

кезінде басталды.  

Қазақстанның НАТО-ға толық құқықты мүше болуға ниеті жоқ. Бірақ 

өзінің сыртқы саясатының принциптерін негізге ала отырып, Қазақстан 

Батыс және Шығыс Еуропа елдерінің, сондай-ақ кеңестен кейінгі 

республикалардың әскери-саяси ынтымақтастығын жандандыру бүкіл 

Еуразия кеңістігінде сенім білдіру ахуалын нығайту үшін пайдалы деп 

есептейді. Сонымен қатар НАТО-мен бірге бірлескен жобаларға қатыса 

отырып, Қазақстан ең алдымен жеке қарулы күштерінің әзірлік деңгейін 

көтеруді мақсат етіп отыр. Бірінші кезекте бұл әскери ынтымақтастық және 

оқу. НАТО мен Қазақстан арасында байланыс орнатылған уақыт ішінде 200-

ден астам қазақстандық офицерлер «Бейбітшілік жолындағы әріптестік» 

бағдарламасының түрлі іс-шараларына НАТО-ға мүше елдерде, сондай-ақ 

әріптес елдерде өткізілетін курстарға, семинарларға, жұмыс бабындағы 

кездесулерге қатысты. НАТО-ның әскери-оқу мекемелерінде – Римдегі 

(Италия) және Обераммергаудағы (Германия) мектептерде, Гармиш-

Партенкирхен (Германия) қаласындағы Дж. Маршалл атындағы 

стратегиялық зерттеу және қорғаныс экономикасы орталығында және тағы 

басқаларында оқыған Қазақстан әскери қолбасшылығының көптеген өкілдері 

НАТО елдерінде қарулы күштерді ұйымдастырудың және олардың жұмыс 

істеуінің түрлі аспектілерімен танысуға тамаша мүмкіндік алды. 1995 

жылдан бастап қазақстандық офицерлер БЖӘ бағдарламасының түрлі 

жаттығуларына байқаушылар ретінде қатысты. Қазақстан Қарулы күштері 

әскери академиясының курсанттары АҚШ-тың Форт-Полк әскери базасында 

НАТО-ның бітімгершілік оқу-жаттығуларына қатысты. 1997-1998 жж. екі рет 

медициналық көмек көрсету жөнінде американдық-қазақстандық жаттығулар 

өткізілді.  

Қазақстан тарапы Альянспен қарым-қатынасты жан-жақты дамытуға 

ниеттеніп отыр және «Бейбітшілік жолындағы әріптестік» бағдарламасы 

шеңберіндегі өзінің міндеттемелеріне адал болып қалады. Қазақстан жүзге 

жуық іс-шараларды қамтитын 1998-2010 жылдарға арналған әріптестіктің 

жеке-дара бағдарламасын орындады. НАТО-ның бас хатшысы 

Дж.Робертсонның 2000 жылғы Қазақстанға ресми сапары барысында да 

Қазақстандық тарап НАТО-мен кеңейтілген әріптестікке, бірінші кезекте 

әскери кадрларды даярлау мен қорғаныс құрылысы мәселелерінде 

әріптестікке алдағы уақытта да өзінің дайын екенін мәлімдеді. 

Мемлекеттің Қарулы күштерінің құрылуы және алдағы болашағы әскери 

мамандарды даярлау жүйесіне елеулі өзгерістер енгізуді талап етті. 

Тәуелсіздік жылдары елімізде көптеген әскери оқу орындары құрылды, 

бүгінде олар Қарулы күштерімізді қажет кадрлармен қамтамасыз ете алады. 

Бұл туралы: «біз жоғары интеллектуалды потенциалы бар, шет тілдерін 

білетін, қазіргі заманғы техникамен жұмыс істей алатын офицерлер мен 

келісімшарт бойынша әскери қызметшілер легін дайындауымыз керек. Бұл 

үшін бізде барлық жағдай жасалған. Озық мемлекеттер тәжірибесін ескере 

отырып, әскери білімнің жоғарғы оқу орындарынан тұратын отандық 

жүйесін жасай алдық», – деген болатын армия генералы М.Алтынбаев [6].   

Білікті, кәсіби әскери мамандар даярлау ісіне аз-кем тоқтала кетер 

болсақ, ол «Білім беру туралы» заңда көзделген бес деңгейді қамтиды. Олар: 

орта білім, техникалық және кәсіби білім – магистратура және докторантура, 

қосымша білім – әскери кафедра, қайта даярлау және біліктілікті көтеру. 

Орта білімді Астана, Алматы, Қарағанды және Шымкент қалаларындағы 

«Жас ұлан» республикалық мектептері береді. Ал техникалық және кәсіптік 

білімді Ш.Уәлиханов атындағы Кадет корпусы ұсынады. Бұл оқу орнын 

бітіріп шыққан кәсіби сержанттар Қарулы Күштердің әртүрлі лауазым-

дарында қызмет етуде. Сондай-ақ Қарулы Күштер әскерлерінің барлық 

түрлері мен тектерінің мамандары 3 әскери жоғары оқу орындарында 

даярлануда. Мәселен, Құрлық әскерлерінің әскери институты кадрлар 

дайындауда орны ерекше. Қарулы Күштердің кіші офицерлер құрамының 70 

пайыздан астамы осы оқу орнының түлектері. Тәуелсіздік жылдары бұл инс-

титутты 7 мыңнан астам офицер бітірген. Институттың 70-ке жуық түлегі 

генерал атағын алған. Бұдан бөлек, Әуе қорғанысы күштері, байланыс әскері, 

автоматтандырылған басқару жүйесі, ақпараттық (кибер) қауіпсіздік 

саласына кадрлар даярлау мақсатында 2001 жылы құрылған Радио-

электроника және байланыс әскери-инженерлік институтының да қызметі 

мақтауға тұрарлық. Институт 10 бағыт бойынша 1 мыңнан астам офицер 

дайындады.  Сондай-ақ Талғат Бигелдинов атындағы Әуе қорғаныс күштері 

институтының да ерекше орны бар екенін айтпасқа болмайды. Бұл оқу орны 

Әскери-әуе күштеріне ғана емес, Ішкі істер министрлігі мен Ұлттық қауіп-

сіздік комитеті Шекара қызметі үшін де мамандар дайындайды. Мұнда 

бүгінге дейін 2 мыңға жуық ұшқыш пен инженер өз істеріне маманданды. 

Сонымен бірге Ақтау қаласындағы Әскери-теңіз институты да Әскери-теңіз 

күштері мен ҰҚК Шекара қызметінің теңіз бөлімдері кемелері мен жағалау 

бөлімдеріне, теңіз, ішкі жүзу кемелеріне және Қазақстан азаматтық 

флотының аралас кемелер қызметіне кадрлар даярлауда белсенділік танытуда  

2003 жылы ҚР-да Құрлық күштерінің 4 өңірлік қолбасшылықтары 

құрылды. Олар: «Астана» - қолбасшылық штабы Қарағанды қаласында, 

«Шығыс» - қолбасшылық штабы Семей қаласында, «Батыс» - қолбасшылық 

штабы Атырау қаласында, «Оңтүстік» - қолбасшылық штабы Тараз 

қаласында орналасқан. Есепке жүгінсек, біздегі ел әскерінің бюджеті 

Тәжікстаннан 20, Қырғыз елінен 45 есе көп. Бұған қарап сарапшылар 

Қазақстан әскерін Орталық Азиядағы «тегеурінді әскер» деп те 

санайды. Негізінде, Әскери доктринамызда көрсетілгендей еліміздің қарулы 

күштеріне бөлінетін қаржы жалпы ішкі өнімінің 1 пайызынан кем болмауы 

тиіс. Яғни, ІЖӨ өскен сайын оның да көлемі ұлғая түседі. 

Еліміздің ұлттық армия сапында 74 мың сарбазы бар. Оның ішінде 

құрлық күштері қатарында - 47 мың, әскери әуе күштерінде – 19 мың, әскери 

теңіз күштерінде - 3 мың адам қызмет етуде. Әскери бюджет жөнінен әлемдік 

тұрғыда АҚШ көш бастап тұр. Қазіргі таңда Қарулы Күштеріміздің 

халықаралық рейтингтегі жағдайы жылдан-жылға оңала түскені жасырын 

емес. Global Firepower ұйымының рейтингі бойынша 2017 жылы біздің 

әскеріміз әлемдегі барлық әскерлер арасында 53-орыннан табылды. Бірақ 

бұған тоқмейілсуге әсте болмайды. Өйткені әскерімізді жаһандық сын-

қатерлер мен өзгерістерді ескере отырып жетілдіре түсу жұмысын үздіксіз 

жүргізу – уақыт талабы. Жылдық әскери шығынымыз 1 миллиард 281 

миллион доллар. Бізден кейін тізімде Армения, Литва, Беларусь, Грузия, 

Түркменстан, Тәжікстан, Қырғызстан әскері сап түзеген. Бізде жаңа қару-

жарақ пен әскери техниканың жыл сайынғы өсімі 7 пайызға артып отыр. 

Елде бүгінде 17 компания қару-жарақ пен әскери техника 

шығарументайналысады[7].  

2015 жылы Қазақстанның Қарулы Күштерінде қабылданған барлық 

шаралар олардың жауынгерлік әлеуетін 1,5 есеге ұлғайтуға мүмкіндік берді. 

Осы жылы жұмыс 6 негізгі бағыт, яғни, жауынгерлік, жедел және 

жұмылдыру даярлығы, қорғаныс-өнеркәсібі кешенін дамыту, әскери 

инфрақұрылымның құрылысы, әскери білім беру жүйесін жетілдіру, 

халықаралық ынтымақтастық, Қазақстан Республикасы Қарулы Күштердегі 

идеологиялық жұмыс бойынша жүргізілген. 

2015 жылы ҚР Қарулы Күштерінде 170-тен аса жоспарлы тексеріс 

өткізілсе, оның ішінде: 71-і Құрлық әскерлерінде, 17-сі Әуе қорғанысы 

күштерінде, 1-еуі Әскери-теңіз күштерінде, 85-і өзгелерде өткізілген. 

Келісімшарт негізіндегі әскери қызметшілер мен мерзімді сарбаздар санының 

арасалмағы өзгерген. Бүгінгі таңда армияның 80 % келісімшарт бойынша 

әскери қызметшілер мен  20 % мерзімді қызметтегі сарбаздардан құралған. 

Осы уақыт ішінде қорғаныс министрлігі әлемнің 42 елімен әріптестік 

қатынастар орнатты, ҰҚШҰ, ШЫҰ, НАТО шеңберінде ынтымақтастықты 

дамыту бойынша бірқатар ірі халықаралық іс-шаралар өткізілді. Өткен жылы 

12 елмен әскери-техникалық ынтымақтастық туралы жаңа келісімдер 

жасалды. Олардың арасында Армения, Ресей, Беларусь, Грузия, Израиль, 

Үндістан, Қытай, Қырғызстан, Тәжікстан, Түркия, Украина, Франция бар. 

Сонымен қатар, қазақстандық әскери қызметшілер "Дала қыраны-2015", 

"өзара іс-қимыл-2015", "Алтын үкі", "Орталық-2015", "Қаратау-2015", 

"Қаблан-жолы-2015", "Мызғымас бауырластық-2015", ҰҚШҰ сияқты 

маңызды халықаралық әскери жаттығуларға қатысты және т. б.  

2021 жылғы қарулы күштер (тұрақты әскерлер) саны бойынша әлем 

елдерінің рейтингінде Қазақстан 166-дан 70-ші орынға ие болды. Рейтингке 

сәйкес, еліміздің Қарулы күштерінің саны 39 мың адамды, әскерилендірілген 

құрамалардың саны (Қарулы Күштерге жатпайтын) 31,5 мың адамды 

құрайды. Осылайша, Қазақстанда елдің 10 000 тұрғынына шаққанда 70,5 мың 

әскери немесе 38 адам бар. Әскери ведомстводан хабарлағандай, ҚР ҚК 2021 

жылға арналған бюджеті 315,4 млрд теңгені құрады. Бұдан басқа, Қорғаныс 

министрлігінің мүддесінде ҚР Индустрия және инновациялық даму 

министрлігі қару-жарақ пен әскери техниканы сатып алуды (жөндеу және 

жаңғырту) жүзеге асырады. 

ҚК Бас штабының есебі бойынша қазіргі уақытта жасақтаудың – 70% 

келісімшарт жасаушылар мен 30% жедел қызметкерлер. 

Қорыта айтқанда, Қарулы Күштерімізді одан әрі дамыту, заман 

сұранысына сай жетілдіру, әскери дайындықты арттыру, сондай-ақ жаһандық 

қауіпсіздікті нығайтуға атсалысу үшін мүмкіндіктерді ұлғайту күн тәртібінен 

түспек емес. Әскеріміз айбынды, қорғанысымыз қарулы, шекарамыз бен 

босағамыз берік болсын деп тілейік ағайын! 

Сайлан Б.С. 

 

Вооруженные Силы Казахстана: образование и перспективы развития 

 
Приводиться комплексный анализ на Военные реформу и военную доктрину потому 

что важные компоненты основных направленые политики страны.   

В статье изучаются вопросы Вооруженные Силы Республики Казахстан за 30 летний 

исторический период, с момента обретения страной незамисимости по настоящие время. 

В результате потверждено, что Вооруженные Силы Республики Казахстан, является 

надежной опорой мира и согласия, спокойствия и стабильности, являющихся оплотам 

независимости. 

 

Ключевые слова: Вооруженные силы,  история, оброзования, военные, политика. 

B.S. Sailan 

 

Armed Forces of independent Kazakhstan: creation and development 

 

One of the most important and most acute issues in the transformation of society is 

considered to be the fate of the Armed Forces.  

The article studies the issues of the Armed Formes of the Respulic of Kazakhstan for a 30- 

year historical period, from the moment the country gained independence to the present. 

A comprehensive analysis of military reform and military doctrine is given because they 

are important components of the county´s main polisy directions. 

 As a result, a result, it was confirmed that the Armed forges of the Respublic of 

Kazakhstan is a reliable pillar of peace and harmony, tranguility and stability, which are the 

bulwarks of independence. 

 

Ключевые слова: Вооруженные силы,  история, оброзования, военные, политика, мир 

